
故惟陞首功餘皆賞賚邇年奏捷者帶奏者獲妖言獲賊

盜者冒濫陞軄如祖制何一言天下儒生不知誥律請照

洪武中例令禮部刊大誥諸書頒示生員及民閒子弟講

讀一言奸民避罪及惰民不力田者俱欲爲僧請照永樂

中例有私自削髮者幷父兄發北京種田則邊方可固而

貧民得所一請照景泰中令各寺觀每留田六十畆餘悉

給民佃種䟽入詔下所司○命議鹽法錢法户部尙書鄒

文盛因條鹽法五事曰禁私鹽曰禁占窩曰禁奏討曰明

限制曰添刷引錢法二事曰遵錢制日禁私販上納之

奪武侯勛督府團營

十一月楊一清等言近畿入府土地多爲各監局及勢豪

之家乞討或作草塲或作皇莊民各失其常產願自今凡

有請乞絕勿復許　上令户部推侍郎及科官有風裁者

往勘

　〈吳瑞登曰世廟因一清之䟽清理京畿而曁及天下不惟將來受其賜而且旣往懲其愆彼近臣帝親孰不廪〉

　〈然守法乎〉

大學士楊一清等言閒住太監張永當正德五年寧夏寘

鐇之變受命總督能計擒逆黨撫安軍民及囘京奏發劉

瑾罪狀下獄伏誅宸濠之變隨　武宗南征時逆賊巳擒

而張忠等猶搜求餘黨永至多所開釋一方始安江彬手

--

握重權人心惶惑　武宗晏駕遂計擒之若駕者誠不易

得乞賜起用　上乃起永提督團營永至營清查軍馬數

目一清

戊子〈嘉靖七年〉

正月起原任兵部尙書王瓊兼右都御史提督陝西軍務

時哈密弗靖璁萼言其禍起于彭澤陳九疇乞急用王瓊

以寧西鄙　帝從之瓊因論九疇誣罔謂滿速兒實不死

帝命逮繫詔獄聶能遷阿執政意拷掠備至坐誣网斬詞

連彭澤廷和尙書胡世寧力言九疇忠勇再保河西有功

得不死謫戍邊彭澤金獻民奪官廷和獲免

二月　帝勑户部曰甘肅邊儲久缺其詳畫經久之策以

聞胡世寧曰甘肅米價湧貴由壞祖宗籌邊策耳永樂中

邊儲悉籍鹽法每鹽一引輸粟一斗五升富商悉聚邊鄙

自行耕墾樹藝兼築堡聚所以兵強食足天順成化中變

其良法輸金户部商賈不復在邊芻粟悉資輓運轉販艱

難益以飢荒價遂騰湧今米一石價至五兩兵民枵腹僵

殍載道宜復鹽法以紓邊困霍韜亦云宜復鈔法以存鼂

户輕引銀以來商賈　帝嘉納之○大學士楊一清言積

邊儲不過糴買召商二事今糴買旣有弊惟召商爲最便

耳必自今永爲定制凡開中鹽引務令商人上納本色邊

